
GOUVÈNÈ CUOMO ANONSE PWOGRAM RECHARGE NEW YORK SIPÒTE ANPIL SANTÈN DJÒB AK 

ENVESTISMAN KAPITAL NAN BYRNE DAIRY NAN SANTRAL NEW YORK 

 

Enèji Bon Mache pou Ede Konpayi an Ogmante Operasyon yo epi Konsève ak Anboche Travayè  

Jodi a, Gouvènè Andrew M. Cuomo te anonse Byrne Dairy ak filyal li, Ultra Dairy, yon pwodiktè ak 

distribitè twazyèm jenerasyon fanmi posede nan Santral New York pou pwodiksyon ak distribisyon lèt, 

krèm, krèm glase ak plizyè lòt kalite pwodui abaz lèt, resevwa yon total 5,5 megawat nan elektrisite bon 

mache nan pwogram ReCharge NY pou pèmèt konpayi an konsève epi kreye yon total 458 djòb ak 

envesti yon total $93 milyon dola nan enfrastrikti nan Konte Onondaga, ak yon nouvo izin yogout ki nan 

faz konstwiksyon kounye a nan Konte Cortland.  

Reprezantan New York Power Authority ak Byrne Dairy te fè yon sèl nan mèkredi avèk dirijan lokal ki te 

pase nan eleksyon ak ofisyèl devlopman ekonomik nan nouvo bilding konpayi Ultra Dairy ki fè pwodui 

abaz lèt k ap dire pi lontan sou etajè yo, epi ki nan East Syracuse, Konte Onondaga.  

Gouvènè Cuomo di konsa, “Recharge NY te yon gwo poto-mitan nan idantifikasyon fason tounèf pou 

ede lanse ekonomi eta nou an lè yo bay enèji bon mache pou endistri pwodui abaz lèt ak manifakti. Avèk 

anpil santèn milye djòb ak anpil milya dola nan envestisman kapital ki jwenn sipò dirèk pwogram nan, 

kwasans Byrne Dairy nan Santral New York se yon bon jan egzanp efò n ap fè yo.”  

Gouvènè a te lanse pwogram ReCharge NY (RNY) pou ede biznis yo ak lòt antrepriz yo diminye depans 

operasyon yo, epitou pou sipòte devlopman ekonomik. Pwogram RNY ofri plizyè kontra sou sèt (7) ane 

pou enèji ki pa koute chè, epitou li rezève omwen 350 MW pou biznis ak enstitisyon pati nò eta a, 200 

MW pou atraksyon ak agrandisman biznis, ak apeprè 100 MW pou òganizasyon ki pa komèsyal yo.  

William Byrne, Sekretè ak Prezidan Konsèy la, Byrne Dairy, di konsa, “Lè Byrne Dairy te fèk kòmanse ap 

resevwa enèji RNY nan ane 2012, nou te wè epay enpòtan ki te fèt nan bòdwo kouran elektrik yo prèske 

imedyatman. Ekonomi nan depans operasyon ki ba te ede nan agrandisman liy pwodiksyon nou an, sa ki 

te pèmèt plis acha lèt nan rezo kiltivatè nou an nan pati nò eta a. Gouvènè Cuomo montre avèk aksyon li 

yo—pa sèlman sa li di—li serye pou mete New York nan pozisyon agwo-biznis avèk konkiran prensipal yo 

nan mache lokal la ak nan mache nasyonal la. Sa gen ladan tou eliminasyon baryè biwokratik nan 

kwasans prim ankourajman an.”  

Byrne Dairy se yon biznis twazyèm jenerasyon fanmi posede ki t ap fè pwodui abaz lèt pandan plis pase 80 ane.  

Byrne Dairy baze nan Santral New York. Yo travay avèk bitasyon agrikòl lokal fanmi New York, epi yo distribiye 

lèt fre, krèm, krèm glase ak plizyè lòt kalite pwodui abaz lèt. Konpayi gen plizyè enfrastrikti nan Santral New 

York, tankou yon izin pwodui abaz lèt fre ak krèm glase nan Syracuse, NY. Ultra Dairy, yon filyal Byrne Dairy, ap 

fonksyone nan East Syracuse epi yo pwodui lèt nan tanperati ki wo anpil, ki dire lontan nan etajè yo epi ki vann 

nan plis pase 35 eta. Konpayi an ap konstwi kounye a yon nouvo izin yogout nan Cortlandville, NY, ki pwograme 

pou louvri nan ane 2014. Epay ki fèt nan RNY se te yon faktè nan pwosedi avèk agrandisman.  

Gil C. Quinones, prezidan ak direktè jeneral NYPA, di konsa, “Youn nan pi gwo priyorite Gouvènè a se 

ede sipòte sektè endistri kle yo, tankou tretman ak manifakti  pwodui abaz lèt, pou ede kreye ak 

konsève djòb nan New York. Pwogram ReCharge NY se yon bon jan egzanp fason biznis yo diminye 

depans operasyon yo ak sipòte kwasans ak envestisman kapital.”  

Ko-Prezidan Nancy Cantor, Chanselye ak Prezidan, Syracuse University ak Robert Simpson, Prezidan, 

Direktè Jeneral CenterState, di konsa, “Byrne Dairy se te yon manm entegral kominote Syracuse ak yon 

endistri debaz ekonomi zòn nan pandan tout tan nou kapab sonje. Pwogram ReCharge NY Gouvènè 

Cuomo fè yon vrè diferans pou ekonomi divès rejyon nou an lè li bay enèji ki pa koute chè pou endistri 

rejyonal enpòtan tankou manifakti fil ak aparèy medikal, enfrastrikti tès teknoloji avanse ak sant lopital. 

Sektè sa yo enpòtan pou kwasans ekonomi rejyonal nou an kontinye, epi alokasyon pou Byrne Dairy ak 

filyal li, Ultra Dairy, sèlman ogmante enpak pwogram nan.”  

Mwatye enèji anba pwogram RNY se enèji idwo-elektrik ki pa koute chè nan pwojè idwo-elektrik Niagara 

NYPA ki nan Lewiston ak nan pwojè St. Lawrence-Franklin D. Roosevelt ki nan Massena. Rès 455 MW la 

se enèji ekonomik NYPA jwenn nan sous mache lavant an gwo. Ekip NYPA te revize plis pase 1.200 

aplikasyon nan tèt ansanm avèk 10 Konsèy Devlopman Ekonomik Rejyonal Gouvènè a pou premye 

alokasyon yo. Yo te soumèt aplikasyon yo nan yon pwosesis Aplikasyon Finansman Gwoupe Gouvènè a 

te kreye pou repati prim ak resous finansye eta a pou sipòte devlopman ekonomik.  

Anplis djòb ak envestisman kapital, plizyè kritè obligatwa pou konsidere aplikasyon RNY yo gen ladan 

limit yon alokasyon ta annamoni avèk estrateji devlopman ekonomik rejyonal ki la deja; risk yon aplikan 

pou fèmen oswa pou diminye operasyon yo; enpòtans sant aplikan an pou ekonomi lokal la; ak 

angajman li pou efikasite enèji.  

Egzekitif Konte Onondaga ak administratè NYPA, Joanne Mahoney, di konsa, “Youn nan priyorite 

estratejik Santral New York ak Konte Onondaga se pwomosyon agro-biznis New York ak lòt sektè endistri 

enpòtan an. Pwogram ReCharge NY Gouvènè a adapte toutbon avèk priyorite sa y, pou bese depans 

pwodiksyon biznis yo epitou pou amelyore konpetitivite yo. Sa reprezante aklè nan envestisman kapital 

ak agrandisman nan Byrne Dairy.”  

Senatè John A. Defranciso di konsa, “Pwogram Recharge NY chanje peyizaj la nèt pou fason nou fè biznis 

nan Santral New York. Nan dènye dezan yo, Gouvènè Cuomo te mete kominote biznis lan ak sektè piblik 

la sou avi ki endike ‘New York Louvri pou Biznis.” Jodi a, anpil santèn milye djòb ki jwenn pwoteksyon 

pwogram RNY, re-konfime New York louvri pou biznis kounye a ak pidevan.  

Senatè James L. Seward di konsa, “Lè mwen te ede kreye plan orijinal New York pou enèji ki pa koute 

chè, Power for Jobs (Enèji pou Djòb), objektif la te senp – ede biznis yo jwenn mwayen pou fonksyone ak 

grandi nan Eta New York. Kounye a, pandan nou travay avèk Gouvènè Cuomo, nou kontinye vanse balon 

an avèk aparisyon ReCharge New York. Agrandisman Byrne Dairy jwenn sipò, an pati, RNY, ak efò 

renouvle eta nou an pou kreye yon anviwònman kwasans pou djòb.” 

 

Manm Asanble Samuel D. Roberts di konsa, “De nan prim ankourajman ki pi enpòtan pou kenbe mendèv 

nou an ki edike ak motive anpil isit la nan Santral New York se djòb ki peye byen ak travay enteresan. 

ReCharge NY kapab se diferans ant kenbe oswa atire endistri tounèf nan rejyon an, oswa pèdi djòb ki 

peye byen paske yo prale nan lòt eta. M ap kontinye sipòte pwogram bon sa a.”  

Manm Asanble William Magnarelli di konsa, “Mwen bat bravo poutèt yo chwazi Byrne Dairy/Ultra Dairy 

pou resevwa avantaj pwogram ReCharge NY. Depans kouran elektrik se youn nan gwo depans pou biznis 

nan Eta a, epi ReCharge NY ap ede redui depans sa yo. Chwa sa a pral ede kreye epi konsève 458 djòb, 

epi l ap pèmèt yon envestisman $93 milyon dola nan enfrastrikti Santral New York yo. Gouvènè Cuomo, 

k ap travay avèk Lejislati a, te mennen anpil pwogram dinamik, tankou ReCharge NY, k ap fè li pi fasil 

pou kominote pati Nò eta a konsève, agrandi epi atire nouvo biznis.”  

Manm Asanble Barbara S. Lifton di konsa, “Mwen kontan anpil paske yo ofri elektrisite bon mache avèk 

pwogram ReCharge NY pou pwopozisyon izin yogout Byrne Dairy ak sant vizitè agwo-touris nan distri 

Asanble mwen an, ak filyal yo, Ultra Dairy, nan Konte Onondaga. Gen yon gwo ankourajman konsènan 

pwojè k ap bati kounye a nan Cortlandville. L ap ede kiltivatè yo lè li bay yon mache ki pi lokal pou lèt yo, 

l ap sipòte kwasans djòb lokal, epitou l ap ogmante revni fiskal. Mwen panse se yon pwogram ak lajan 

gouvènman eta a nou depanse byen an enpòtan anpil.”  

Randy Wolken, prezidan Asosyasyon Fabrikan Santral New York, di konsa, “Jodi a se yon jou fyète pou 

nou tout ki te travay di pou fè pwogram ReCharge NY vin yon reyalite. Mwen di Power Authority mèsi 

epi mwen felisite Egzekitif Konte a, Mahoney. Nou gen yon rekonesans espesyal pou vizyon ak defans 

Gouvènè Cuomo pou manifakti Santral New York yo.”  

RNY afekte enèji bon mache pou 83 biznis ak 3 antrepriz non-komèsyal nan Santral New York ki te 

angaje pou konsève plis pase 20.000 djòb. Pou jwenn benefisyè RNY Santral New York, ale nan sitwèb: 

http://www.nypa.gov/RechargeNY/130723/Central%20New%20York%20Region%20Alpha%20Summary

%20of%20RNY%20Approved%20Allocations%20through%2007-23-2013.pdf  

###  

W ap jwenn lòt nouvèl nan sit wèb www.governor.ny.gov 

Eta New York | Executive Chamber | press.office@exec.ny.gov | 518.474.8418 


